
Sentido / Sens 

C c ش cek tú, tu, you 
(masculine) J j ج jar entre, entre, 

between 

Č č تْش učma hermana, 
sœur, sister Q q ق qqar decir, dire, 

say 

Ǧ ǧ دْج ǧiȓeṯ noche, nuit, 
night Ƹ ƹ ع ƹaḏ aún, 

encore, still 

Ɣ ɣ غ Ɣarek! ¡Cuidado! 
Atent! ʼ ء lʼiman fe, foi, faith 

Ṯabrat n arrasul Bulus ɣar Titus

Lmuqaddima

1 1Nec ḏ Bulus ḏ axeddam n Arebbi ḏ arrasul n Ƹisa Lmasiḥ
xeddmeɣ ƹlaḥsab yinni ig ixḍar Arebbi bac aḏ amnen aḏ

ssnen lḥaqiqa iy ṯen isegguren ɣar min iǧan nican ḏi lʼiman.
2Lʼiman-a ḏ ṯusna-yaa ṯbedda x lʼamal n ṯuḏarṯ nni war ifennin
ƹemmarṣ, ṯenni iy zi iwƹeḏ Arebbi iƹni wenni war isxerriqen
ca. Iwƹeḏ s ṯuḏarṯ nni qbeȓ ma aḏ bḏan zmanaṯ qaƹ. 3U ḏi
lweqṯ nni ig ixḍar netta ismeḍhar-d lwaƹed-a s ttebcir nni iy
zi ḏayi itwakellef s lʼamar n Arebbi wenni iy ḏaneɣ isnejmen.

4Tariɣ ṯabrat-a i Titus wenni iy iǧan am memmi ḏ ṣṣaḥ
ḏi lʼiman-a iy ḏi ncarrec. Aɣarec yiȓi arḍa ḏ ȓehna zi Arebbi
Babaṯneɣ ḏ Ƹisa Lmasiḥ wenni iy ḏaneɣ isnejmen.

Ȓuṣiyaṯ x imeqqranen n jmaƹeṯ n ȓmuminin
5X manayenni jjiɣ-cek ḏi ṯeyzirṯ n Krit, aḏ tƹeḏȓeḏ min tuɣa
rezzuɣ nec aḏ ƹeḏȓeɣ war uwiḍeɣ ca u ƹaweḏ bac aḏ tixḍareḏ
imeqqranen n jmaƹeṯ n ȓmuminin ḏi mkuȓ abilaj am mammec
iy c weṣṣiɣ. 6Ameqqran-a maci aḏ yiȓi ḏ ijjen n bnaḏem
tƹeyyaben-ṯ yiwḏan. Aɣares ṯiȓi ijjen n ṯemɣarṯ waha aḏ iȓin
iḥenjiren nnes ḏ ȓmuminin, maci axasen inin yiwḏan teggen
lmadella n ssekra niɣ war tseḏḥin ca. 7Aqa arrayes n jmaƹeṯ
itkellaf netta s lmesʼuliya zi Arebbi u labud aḏ yiȓi bȓa ȓƹib, war
ḏayes itiȓi bu ttakebbur, war itƹeṣṣib ca ḏeɣya, war isekkar
ca s ccreb, war icciṯ ca, war iḍemmeƹ ca ḏi tmenyaṯ. 8Wah,
itxeṣṣa aḏ itreḥḥab zeg inewjiwen, aḏas iteƹjib min iǧan ḏ
a1.2 Ṯusna nettaṯ ḏ lmaƹrifa.

aṣebḥan, aḏ iḥkem x ṯnefsiyṯ nnes, aḏayes yiȓi lmaƹqul, aḏ
yiȓi iṣfa, aḏ irebba ixef nnes. 9 Itxeṣṣa u labud aḏ iṭṭef mliḥ
ḏeg wawaȓ nni iy ḏi ṯeǧa ttiqeṯ iy ḏas itwasȓemḏen ḥima aḏ
icejjeƹ iwḏan s yijjen n ttaƹlim nican aḏ inha yinni itƹarraḍen
i ttaƹlim-a.
10 Liʼanna yinni iy ḏi ṯeǧa ṯɣennant aqaṯen mujudin,
ssawaȓen waha niṯni ḏ iɣeddaren xaṣṣatan ḏ yinni iticcen
lhimma aṭṭas i ṭṭahareṯ. 11Yina aqemmum nsen itxeṣṣa-
yasen aḏasen itwaqqen. Niṯni mecḥaȓ n lƹaʼilaṯ kemȓent iy
sparḏȓen wami ḏasen seȓmaḏen ṯimesȓayin itxeṣṣa-yasen
war ḏasen ṯent seȓmiḏen ca, niṯni ḍemmƹen ḏi tmenyaṯ waha.
12 Ijjen zzaysen ḥessben-ṯ ḏ nnabi netta s yixef nnes inna:
"Niṯni Ayṯ-Krit ȓebda ḏ ayṯ-buyixarriqen ḏ ȓuḥuc iwƹaren ḏ
imaƹgazen ḏaysen aƹeddis waha." 13Aqa chaḏeṯ nni iy inna
nican iy ṯeǧa. Iḏen, nha-ṯen s ȓeqsaḥeṯ ḥima aḏ iȓin nican
ḏi lʼiman. 14Maci aḏ ggen array i ṯḥuja nni n Ayṯ-Israʼil niɣ
aḏ ggen array i ȓuṣiyaṯ nni n yinni isbeƹƹaḏen ixef nsen zi
lḥaqiqa. 15Aqa yinni ig iǧan ṣfan ataf qaƹ ṯimesȓayin aḏaysen
iȓint ṣfant. Walakin yinni ixenzen war uminen ca ataf war
ḏaysen tiȓi uȓa ḏ ijjen n ṯmesȓayṯ ṯeṣfa. Ataf ȓƹaquȓaṯ nsen
ḏ ḍḍamiraṯ nsen s ṯnayen texnizen. 16Qqaren qa nessen
Arebbi walakin nekkaren-ṯ s ȓefƹayeȓ nsen. Niṯni twaƹiffen,
war tṭiƹin ca, war neffƹen ca uȓa ḏeg yijjen n ȓxeḏmeṯ ḏ
ṯaṣebḥant.

Ȓuṣiyaṯ ƹlaḥsab ȓmuminin

2 1Amma cek, seȓmaḏ min imunen ak ttaƹlim nican. 2Yinni
imɣaren aḏaysen yiȓi lmaƹqul, aḏ iȓin mweqqrin, aḏ

ḥekmen x ṯnefsiyṯ nsen, aḏ iȓin nican ḏi lʼiman ḏ ȓemḥibbeṯ
ḏ ṣṣbar.
3Ṯinni imɣaren ƹaweḏ aḏ ƹiccent ƹlaḥsab lʼiman, war
ḏaysent tiȓi bu nnamima, war tebliyint ca aṭṭas s binu. Aḏ

sȓemḏent min iǧan ḏ aṣebḥan. 4Amenni aḏ rebbant ṯimɣarin
ṯimezyanin ḥima aḏ texsent iryazen nsent ḏ ṯarwa nsent, 5aḏ
ḥekment x ṯnefsiyṯ nsent aḏ iȓint ṣfant, aḏ ggent ccɣeȓ ḏi
ṯeddarṯ nsent, aɣarsent yiȓi wuȓ ḏ acemȓaȓ, aḏ ṭaƹent i iryazen
nsent ḥima awaȓ n Arebbi war itwaƹeyyib ca.
6Ammu ƹaweḏ in-asen i iḥenjiren aɣarsen yiȓi ȓaƹqaȓ nsen.

7Ḏi marra ṯimesȓayin aɣarsen ṯiȓiḏ cek ḏ lmiṯal s lḥasanaṯ iy
teggeḏ. Ttaƹlim nnec sexḏem-iṯ s ṣṣaraḥa ḏ lmaƹqul 8ḏ yijjen
n wawaȓ ḏ ṣṣaḥ war ḏayes bu ȓƹib. Ammu ac seḏḥan yinni
ḏac itƹarraḍen minzi war ɣarsen min xaneɣ ɣa inin.
9 Isemɣan aḏ ṭaƹen i ayṯbab nsen ḏi kulci, axasen arḍan,
war ḏasen teggen ca ṯaɣennant, 10war tacaren ca ayṯbab
nsen bac aḏ ssnen belli niṯni ḏaysen marra ttiqeṯ bac s marra
ibriḏen aḏ zewwqen lʼiman n Arebbi iy ḏaneɣ isnejmen.
11Cuf, arḍa n Arebbi itmeḍhar-asen-d i marra iwḏan itawi-
ṯen ɣar mani ɣa twasnejmen. 12Arḍa-ya itrebba-yaneɣ a
nenkar ccerr ḏ ccehawaṯ n ddunect-a, a nƹic ḏi zman-a a
neḥkam x ṯnefsiyṯ nneɣ aḏayneɣ yiȓi lmaƹqul ḏ lʼiman 13 u
neccin ɣir netraja lʼamal nni itwabarken iƹni nhar nni iy ḏayes
d ɣa ṯmeḍhar lƹaḍama n Arebbi Ameqqran ḏ Umsenjem nneɣ
Ƹisa Lmasiḥ. 14Netta iṣeddeq xaneɣ ixef nnes ḏ ijjen n lfidya
x marra ccerr nneɣ u ƹaweḏ bac aḏ issiṣfa ijjen n ccaƹb i yixef
nnes ataf aḏ iȓin nnes mujudin aḏ ggen lḥasanaṯ.
15Siweȓ x ṯmesȓayin-a, zeyyar x ȓmuminin nehha-ṯen s
marra ssulṭa. War tejja ḥadd ac iseḥqar.

Abriḏ n yinni iḏeffaren Lmasiḥ

3 1Sfekkar i ȓmuminin aḏ ggen array i ȓḥukkam ḏ ȓmexzen,
aḏasen ṭaƹen aḏ iȓin wejḏen i kuȓ ȓxeḏmeṯ ḏ ṯaṣebḥant.

2Sfekkar-aṯen ḥima war tƹeyyiben ḥadd, war tmenɣin ca s
wawaȓen, aḏ iȓin trankiȓ, aḏ sxeḏmen ijjen n tawaḍuƹ ak
marra iwḏan.

3Cuf, neccin ƹaweḏ tuɣa ḏayneɣ ijjen n ȓeqfaȓeṯ, war
netṭiƹi ca, netwacemmeṯ, ḥekkment xaneɣ aṭṭas n lʼanwaƹ
n ccehawaṯ ḏ zzhu. Tuɣa netƹic ḏeg yijjen n ȓeqbaḥeṯ
ḏ ȓeḥseḏ, ƹiffen-aneɣ yiwḏan, netƹiffa ayawya. 4Walakin
wami d imeḍhar ȓxir ḏ lḥanana n Arebbi wenni iy ḏaneɣ
isnejmen 5 ȓexddenni isenjem-aneɣ maci ƹlaḥsab lḥasanaṯ
nni iy negga; Lla, tuɣa ƹlaḥsab arraḥmeṯ nnes netta. Issireḏ-
aneɣ s waman n uxȓaq ḏ jḏiḏ, yarra-aneɣ ḏ jḏiḏ s ufus n Arruḥ
iqeddsen. 6Arruḥ-a ifareɣ-iṯ-iḏ xaneɣ Arebbi s yijjen n ȓxir
imɣar s ufus n Ƹisa Lmasiḥ wenni iy ḏaneɣ isnejmen. 7Ḥima
a nwareṯ zzayes, aɣarneɣ yiȓi ijjen n lʼamal n ṯuḏarṯ ṯenni war
ifennin ca liʼanna nmeṣȓaḥ ak Arebbi s arḍa nnes. 8Awaȓ-a
iy qqareɣ ḏayes ttiqeṯ.

Nec xseɣ cek aḏ twekkḏeḏ x ṯmesȓayin-a i yinni iy yumnen
zi Arebbi bac aḏ d arren ȓbaȓ nsen aḏ ṭewwƹen ixef nsen
s lḥasanaṯ. Ṯimesȓayin-a ḏ ṯiṣebḥanin s waṭṭas neffƹent
iwḏan. 9Walakin siggwej ixef nnec zeg imnaqaren iy ḏi ṯeǧa
ɣir ṯubuhȓiya u ƹaweḏ zi lbaḥt nni n ṯcejjura n ȓejḏuḏb ḏ
imenɣiwen ḏ imxarwaḍen x Ccariƹa liʼanna niṯni ḏ ȓbaṭeȓ
waha war neffƹen ca qaƹ. 10Wenni ismenɣan iwḏan ag
wayawya cek ƹȓem-as ṯwaȓa ṯamezwarut ḏ wis ṯnayen
ȓexddenni awggwej zzayes qaƹ. 11Ṯessneḏ illa bnaḏem-a
iƹeṣṣa ḏ amƹewwaj, lƹiqab nnes x yiȓi nnes.

Lxitam n ṯebrat-a
12Xmi ḏawem d ɣa ssekkeɣ umaṯneɣ Artimas niɣ ḏ Tuciq,
egg lmejhud nnec aɣari d ṯaseḏ ɣar ṯendint n Nikupris
minzi nec tuɣa fekkareɣ aḏ seƹḏuɣ ḏinni ȓmecta. 13Ƹlaḥsab

b3.9 Ayṯ-Israʼil tuɣa teggen aṭṭas n lbaḥṯ ḏi ȓejḏuḏ nsen bac aḏ ssnen ma
ɣarsen ccurafa ḏi ṯcejjarṯ n ȓejḏuḏ nsen. Arrasul Bulus iqqar-asen lbaḥṯ
nni war ineffeƹ s walu.

ayṯmaṯneɣ Apullus ḏ Zinnas wenni iy iǧan ḏ awkiȓ, egg
lmejhud nnec bac aṯen ṯƹawneḏ ḏeg ubriḏ nsen xzar ma
ɣarsen marra min teḥḏajan. 14 Iwḏan nneɣ itxeṣṣa war tƹicen
ca bȓa nnfaƹ, itxeṣṣa aḏ ṭewwƹen ixef nsen s lḥasanaṯ ḥima
aḏ debbaren i yina iteḥḏajan.
15Sawwaḍen-ac-d sȓam marra yinni iǧan akiḏi. Siweḍ-asen
sȓam i yinni iy ḏaneɣ itexsen ḏi lʼiman.
Akiḏwem yiȓi arḍa i marra kenniw.

